
DISCURSO DA ALCALDESA CON MOTIVO 
DO 125 ANIVERSARIO DA FUNDACIÓN 
DA POLICÍA LOCAL DE VIGO

Señores e señoras membros da Corporación Municipal de Vigo, Ilustrísimas e Dignísimas Autoridades, Escuadrón de Caballería da Policía Municipal de Madrid, axentes e oficiais do corpo da Policía Local de Vigo, señoras e señores.

A evolución da nosa Policía transcurre paralela á evolución da propia cidade. Cento vintecinco anos de historia que nos revelan cómo a cidade se torna máis complexa, cómo afecta á vida cotián o crecemento de Vigo, cómo, certamente, a sociedade muda e reclama novos e máis servizos.

Dende aquel lonxano día, 17  de setembro de 1881, cando a Corporación Municipal de Vigo, presidida entón por Jacobo Dominguez, acorda a creación da Garda Municipal, ata hoxe, a Policía Local vén de gañarse cada día a confianza e o aprezo dos seus concidadáns.

Porque, estou certa de que cada un dos seus membros síntese parte activa desta cidade. En primeiro lugar como vigueses que son, cidadáns de feito e de dereito e, deseguido, como membros dun colectivo cuxo labor diario permite á cidade funcionar no sentido máis estricto da palabra.

Aquel Vigo de 1881 era moi distinto ao de hoxe. Entón, o labor da Garda municipal realizábase por apenas 30 membros. Hoxe, a plantilla da Policía Local achégase aos 400 axentes.

Pero Vigo daquela xa despuntaba polo seu dinamismo. Ese mesmo ano, 1881, constitúese a Xunta de Obras do Porto de Vigo, logo de que chegara o ferrocarril en 1878 e se creara a Caixa de Aforros de Vigo dous anos despois.

Porque na derradeira parte do século XIX Vigo racha coa sua estructura histórica, coa cidade medieval. Constrúese o Peirao de A Laxe e inícianse os traballos no ensanche. Debrrúbanse as vellas murallas e, finalmente, en 1896 ábrese a rúa Elduayen.

Era xa unha cidade Fiel, Leal e Valerosa. Títulos gañados a pulso durante a Reconquista da cidade, setenta e dous anos antes. 

Aquel 1881 foi un ano moi significado. Porque xunto á creación da garda municipal de Vigo tamén ten lugar a apertura da liña de ferrocarril Ourense-Vigo. Ricardo Mella funda na cidade o semanario La Propaganda e establece a redacción na sombrereiría do seu pai. Faro de Vigo levaba xa máis de 30 anos informando aos vigueses.

Quero dicir que, xa entón, Vigo era unha cidade en movemento. Económicamente vencellada ao seu mar, con servizos de comunicación periódicos con La Habana, Buenos Aires e Puerto Rico. Socialmente desperta e activa e máis en plena expansión dos seus límites territoriais.

Ben que era precisa, xa que logo, a creación dun corpo de gardas municipais que atendera aos 15.000 habitantes que xa poblaban a cidade. Hoxe, máis de 300.000 vigueses de seu e outros cen mil cidadáns máis da súa área que se achegan á cidade cada día, benefícianse do traballo, da profesionalidade e máis da dedicación plena destes homes e mulleres que nos enorgullecen.

Agora a súa tarefa e moito máis complexa. O tráfico e a seguridade como principais cometidos son cuestións que afectan directamente ao benestar e á convivencia cidadá.

O tráfico rodado, que vén de ser unha das máis serias dificultades nas grandes cidades, ten mellorado notablemente en Vigo. Gracias, en parte, á apertura de novos viais de alta capacidade, túneis e rondas pero, tamén, sen dúbida, á adicación, ao ánimo de mellora permanente é á profesionalidade dos axentes da nosa policía local. 

De feito, as intervencións urbanas que temos abordado nos últimos anos teñen obrigado a un esforzo suplementario á polícia, tamén á paciencia e complicidade dos vigueses. O resultado é unha cidade máis preto dos seus concidadás, unha cidade que invita ao encontro e á convivencia.

Respecto da seguridade, aínda que competencia compartida con outros corpos policiais, é un ben principal na percepción da calidade de vida dos cidadáns. Os nosos axentes velan pola nosa seguridade que é, tamén, parte da nosa propia liberdade como individuos e como comunidade.

E cómpre, agora, destacar a adicación da nosa policía ao ensino en materia de educación vial. Preto de 20.000 dos nosos nenos e nenas xa teñen aprendido a importancia de moverse pola cidade con seguridade.

Tamén os eventos de carácter internacional celebrados en Vigo durante estes últimos anos teñen requerido dos nosos axentes un novo empeño, un esforzo aínda maior... que sempre teñen abordado con entrega e vontade de servizo. 

A moderna Policía Local de Vigo, hoxendía, vela tamén polos nosos dereitos. Pola dignidade das persoas, pola liberdade e seguridade, pola igualdade e a non discriminación, pola solidariedade e o dereito á información, pola xustiza e polo dereito á boa administración.

Unha fabulosa responsabilidade, na medida en que trasciende no tempo e resulta principal para o funcionamento da cidade, da circulación, dos servizos, das empresas, da vida familiar, do ocio, da cultura...

En cada actividade diaria, por trascendente ou nimia que pareza, a Policía Local ten intervido dalgún xeito. E Vigo agradécevos o voso renovado empeño diario.

Permítanme subliñar hoxe o significado papel das mulleres que forman parte do corpo municipal. A súa incorporación a unha tarefa que históricamente ten realizado o home amosa a vontade, a capacidade, o empeño destas viguesas de pro pola súa cidade.

Hoxe temos uns invitados moi especiais. O Escuadrón de Caballería da Policía Municipal de Madrid, comparte connosco esta soleada mañana viguesa en que os cidadáns recoñecemos os méritos, distinguimos ó traballo e, por riba de todo, agradecemos a todos e cada un dos membros da policía, o seu servizo, a súa cercanía, o seu compromiso coa cidade.

A Policía viguesa recoñeceu no seu día o denodado esforzo e entrega da Policía Municipal de Madrid, nunha data clavada a fogo na memoria de todos, o 11 de marzo. Dende entón, ambos corpos, ambas cidades, irmanáronse por sempre.

Gracias por participar cos vigueses desta consideración. Gracias por acompañarnos, precisamente, nuns días en que os madrileños celebrades os actos da Almudena. 

Hoxe, día en que a Corporación Municipal fai entrega da bandeira da cidade á Policía Local de Vigo, en cumprimento do acordo Plenario do 11 de setembro pasado, recordemos tamén aos axentes que cumpriron durante longos anos con Vigo e que agora disfrutan do seu merecido descanso. Moitos deles están hoxe aquí, e han de saber que o noso recoñecemento os inclúe a todos.

Pero hai unha última consideración que resulta obrigada. Con toda solemnidade recordemos aqueles axentes que faleceron en acto de servizo ao longo destes cento vintecinco anos. Aqueles que na súa entrega absoluta á cidade e aos seus concidadás chegaron a entregar a súa propia vida.

Debemos, tamén, recoñecer as familias dos nosos axentes, os seus homes e mulleres, os seus fillos e fillas, como partícipes da súa tarefa, como cómplices da nosa cidade, porque o seu papel, o seu apoio resulta fundamental no ánimo e entrega dos membros da policía local ó seu labor.

E remato, señoras e señores. Remato dende o convencemento absoluto da excelencia da nosa policía local. Noraboa a todos por estes anos. Noraboa por todos e cada un dos vosos días de traballo e gracias, moitas gracias polo voso servizo a Vigo.



